
He tuhinga Kaupapa Mäori

He whakaräpopoto
Kei te puta te tokomaha o ngäi raukura (ngä tauira o mua o te Kura Kaupapa Mäori) ki ngä whare 
wänanga puta noa i te ao, heoi anö, he ruarua noa ngä tuhinga reo Mäori e arotake ana i te Kaupapa 
Mäori. E mätai ana tënei tuhinga i te ahunga mai o te Kura Kaupapa Mäori hei tauranga ätete i ngä 
tämitanga a tauiwi. He körero tënei mö te ariä Kaupapa Mäori (mä ngä tauira whare wänanga): he 
tautoko i te putanga o te tuhinga taiea, te tuhinga i äta rangahaua, te tuhinga arohaehae, te tuhinga reo 
Mäori. Ko te tikanga ia, ka puta he tuhinga mö ngä kaupapa huhua, engari ka taka te tuhinga nei i te 
whakaaro mö te mätätuhi wewete mö ngä raukura. Käti, mä tënei tuhinga te mautohe, te whakarauora 
me te pupuri i te reo Mäori, te mätauranga Mäori, me te wairua Mäori, e whakanui.

He kupu matua
Kaupapa Mäori, Kura Kaupapa Mäori

Hei mataaho: He tuhinga Kaupapa Mäori

Tënei au te ira nö tuawhakarere,
Ko te ira Atua, tënei au
He könehunehu nö te kore, nö te pö,
Nö te marae ätea, äio
Ko te ira atua, ko te ira wahine
Ko te ira täne, tënei au

Nä Päpä Rawiri Wright (2009) ënei kupu waiata 
i tito. He kupu e whakaü ana i te möhiotanga o 
te Mäori ki töna orokohanga. He mea kapo atu 
ënei kupu hei whakataki i te kaupapa tuhituhi 
nei. Tënä, me mihi atu ki a Ranginui e tü iho nei, 
ki a Papatüänuku e takoto ake nei, haumi e, hui 
e, täiki e! 

Nö te taenga mai o te Päkehä, i noho tonu te 
mana whakahaere a te Mäori ki Aotearoa whänui. 
Engari, nä te taiäniwhaniwha mai a te manene, 
a te iwi Päkehä, kua nunumi atu ngä ähuatanga 
Mäori, përä i te möhiotanga ko te tangata he ira 
nö tuawhakarere. He nui ngä pänga o te tämi ki 
ngä ähuatanga Mäori, ki te rirohanga atu o ngä 
möhiotanga Mäori me te mana Mäori motuhake 
(Walker, 1990). Ko tëtahi o ngä kaiwhakahaere 
o te tämitanga ko te kura Päkehä, me öna uara 
Päkehä. Kua ätete, kua whakanau, kua mautohe, 
kua whawhai te iwi Mäori ki te tämi a te Päkehä 
(Walker, 1984). Ko tëtahi o aua tauranga ätete, 
ko ngä Kura Kaupapa Mäori. Heoi anö, i te tau 
2019, kei te whare wänanga ngä raukura o Te Aho 
Matua me ngä Kura Kaupapa Mäori, ä, he ruarua 

noa iho ngä tuhinga reo Mäori. Äe, he tuhinga 
o mua përä i ngä pukapuka a te Köti Whenua 
(nö ngä tau 1865–1975 ënei Pukapuka Meneti 
o te Köti Whenua Mäori), ngä Niupepa Mäori 
(The New Zealand Digital Library, n.d), ä, kei 
te whakaputaina he körero anö (përä i a: Poutu, 
2014; Mataamua, 2017; Ihimaera & Kelly, 2017). 
Engari, he whäiti rawa te puna o ngä tuhinga reo 
Mäori e hängai ana ki te ahunga mai me te take 
o te orokohanga o ngä Kura Kaupapa Mäori 
(Cashell-Warren, 2019).

Tënä, ka mätai atu tënei tuhinga ki te ahunga 
o te Kura Kaupapa Mäori hei tauranga ätete 
(Wright, 2018), me te hononga ki te ariä Kaupapa 
Mäori (Kaupapa Mäori theory). Heoi anö, ka 
arotake tënei tuhinga i te iti o te körero i roto i 
te reo Mäori e pä ana ki ënei kaupapa (Cashell-
Warren, 2019). Kua puta tënei whakaohorere i 
te rapu i ngä körero mö Te Aho Matua. Nä, ka 
aro atu tënei tuhinga ki te nawe a te raukura o Te 
Aho Matua, ahakoa kei te Whare Wänanga ëtahi 
o rätou inäianei, kei te türukiruki tonu ngä körero 
e pä ana ki te Kaupapa Mäori i te reo Mäori. Nö 
reira, he aha tëtahi huarahi e anga whakamua ai 
tënei kaupapa, me ngä ähuatanga o te reo Mäori?

Ngä kura Päkehä

Tau mai rä ki te papa tipua (Wright, 2009)

Nä te hiahia o te iwi Mäori ki te whai mätau-
ranga, ka tukuna ngä tamariki Mäori ki täwähi, ki 
Poihäkena kia kuraina (Barrington & Beaglehole, 
1974)). I whakatüria ngä Kura Mihinare (Mission 
Schools) i te tau 1816 ki te whai i te mätauranga 
o te Päkehä (Simon, Tuhiwai-Smith & Cram, 
2001). Mai i taua wä ki ënei rä, kua noho tan-
gata whenua te kura Päkehä hei huarahi tämi i te 
Mäori. Me te mea hoki, kïhai i noho motuhake 
tënei tukanga tämi ki te Mäori. I ngä whenua 
puta noa i te ao, kua whakamahia te kura Päkehä 
hei tauranga tämi i ngä iwi taketake (Fournier 
& Crey, 1997), hei whakapäkehä i te iwi, hei 
whakamötïtï anö hoki. I te tau 1844, i puta ko 
te Native Trust Ordinance ki te tuku pütea me 
te whenua Mäori ki ngä Kura Mihinare. I te tau 
1847, i tü te Education Ordinance ki te whakaü i 
ngä akoranga whakapono Päkehä, ngä akoranga 
ahumahi, waihoki, ki te ako i te reo Päkehä. E ai 
ki a Tomlins-Jahnke räua ko Warren (2011), he 
pänga nui tënei ki te ngarohanga o te reo Mäori. 
Nä te 1858 Native Schools Act i whakaritea he 
pütea ki te tuku i ngä tamariki Mäori ki ngä kura 
noho. Ko te whäinga matua o tënei ture, ko te 
tango i te tamaiti i töna käinga ao Mäori, kia tere 

ake te whakapäkehä i a ia (Simon et al., 2001); 
kia puta te tama hei ringa ahuwhenua, kia puta te 
kötiro hei whaiäipo häwini. Arä, me noho kaimahi 
te iwi Mäori ki te Päkehä.

I ähua moe aua kura i ngä tau o ngä pakanga 
whenua, engari i te tau 1867, ka whakaritea te 
Native Schools Act. Ko te hua o taua Ture, ka 
tukuna ngä kawenga katoa o ngä kura ki te Mäori; 
ki te hiahia tëtahi rohe, iwi ränei ki tëtahi kura, 
ka tukuna e taua iwi tëtahi reta ki te Päremata hei 
tono i te kura, i te pütea whakatü, me te pütea 
whakahaere kura. Arä, mä te Mäori te utu o te 
kaiako me te whenua e tuku. I te tau 1877, ka 
whakatüria te Education Act hei whakarite i ngä 
kura Päkehä mö ngä tamariki katoa o Aotearoa, 
Mäori mai, Päkehä mai. Ka mutu, nä te Native 
Schools Code 1880 te whakatau kia kaua te reo 
Mäori e körerohia i ngä kura katoa. Ko te whäinga 
o te Ture rä, he whakapähunu i te reo Mäori, me te 
whängai i ngä tikanga a te Päkehä ki ngä tamariki. 

E tika ana ngä körero a Ahorangi Huia Tomlins-
Jahnke, “ko te kura he kaiwhakahaere matua mö 
te tikanga ä-iwi, te whakaaro ä-iwi, me te whaka-
tuanui ä-mätauranga” (kua whakamäorihia ngä 
kupu Päkehä: Tomlins-Jahnke, 2006, wh. 4). Kei 
te tautoko hoki a Apple (1996) i tënei whakaaro; 
e mea ana ia he tauranga te kura i whakatüria hei 
whangai i te ahurea me ngä tikanga a te Päkehä. I 
te tau 1907, ka puta te Tohunga Suppression Act 
e whakataihara ana i ngä mahi a ngä tohunga 
Mäori, arä, ko te tuku ihotanga o ngä möhiotanga 
Mäori. He ture aukati i te puna mätauranga o te 
Mäori, he ture whakamoe i ngä whare wänanga 
o te Mäori. I ënei rä, kei te rongo tonu i ngä hua 
o ënei mahi ä-ture a te Päkehä me ngä pänga o 
te mahi tärua tikanga Päkehä i roto i ngä kura. 
Nä tënei, ka patua rawatia te tuakiri o te Mäori. 
Engari, he aha i noho mana ai ënei momo mahi?

I te tau 1840, ko te reo Mäori te reo matua i 
Aotearoa. E ai ki ngä tatauranga, i whakapaetia he 
250,000 (nui atu ränei) ngä Mäori, he ähua 2,000 
noa iho ngä Päkehä (Papps, 1985; Pool, 1991). He 
pänga nui tö te mate Päkehä ki te Mäori; i tere 
mate te Mäori. Nö te tau 1852 (te tau i whakaritea 
te NZ Constitution Act), i heke te tokomaha o ngä 
Mäori ki te 100,000, engari i piki te tokomaha o 
ngä Päkehä ki te 52,000 tängata (Papps, 1985; 
Pool, 1991). Ko tënei te wä i riro atu ai ngä 
kawenga a te Karauna mö te wähi ki Te Tiriti o 
Waitangi ki te manene Päkehä, ä, i whakatüria te 
Päremata Päkehä (Settler Parliament) ki Aotearoa. 
Haere nei te wä, ka taiäniwhaniwha mai a tauiwi. 

Nö te tau 1896, kua heke te tokomaha o ngäi 
Mäori ki te 42,000 (Papps, 1985), ä, kua piki 
te tokomaha o ngäi Päkehä ki te 750,000 (Von 

Dadelszen, 1901). Nä te huringa o te tatauranga 
tangata, kua huri hoki te reo e körerohia whänuitia 
ana i te motu, kua huri hoki te mana whakahaere 
o te motu.

I te tïmatanga o te rautau 1900, i arohia te 
whakaako ähuatanga Mäori ki runga i te marae 
e ngä rangatira o te wä, e Te Püea Herangi räua 
ko Tä Apirana Ngata (King, 1988). Nä te whaka-
korenga o ngä ähuatanga Mäori i ngä kura o te 
motu, i ngä tau 1930, i tïmata a Te Püea ki te 
kuhu i te reo Mäori me öna tikanga ki te marau 
ako o te motu (King, 1977). Nö muri mai i taua 
wä, kua aro ngä kaupapa here o te Käwanatanga 
ki te whakapäkehä i ngä tamariki Mäori. I ngä tau 
1950 (whai muri i ngä Pakanga o te Ao), i huri 
tënei aronga ki te ‘whakakotahi’ kë. Hei äpititanga 
ki tënei, i te tau 1950, i whakatüria ëtahi komiti 
mätauranga (ko te National Advisory Committee 
on Mäori Education tëtahi arä, ko NACME)) ka 
puta hoki ëtahi ripoata e pä ana ki te whakaako 
tamariki Mäori (1961 Ripoata a Hunn, me te 1962 
Ripoata a te Kähui o Currie). I tënei wä i rapua 
hoki ngä kaiako Mäori (Walker, 2016), ä, he nui 
te manene Mäori ki ngä täone. Ko te whakatau 
a ngä ripoata, nö ngä tamariki Mäori me ö rätou 
mätua te hë i rahua ai ngä tamariki i ngä kura. Tau 
mai ki te tau 1970, i puta te Ripoata a NACME e 
kï ana me uru te reo Mäori me öna tikanga ki te 
marau (NACME, 1970).

Ahakoa te ähuatanga o te iwi Mäori i roto i 
ngä tau, kïhai i mutu te whawhai a ngä tüpuna 
mö te mana motuhake me te tino rangatiratanga 
o te iwi Mäori. Nö te Whakaminenga o ngä Hapu 
Katoa o Niu Tireni (1835) me te Tiriti o Waitangi 
(1840), ki te Kïngitanga me ngä pakanga whenua 
(i ngä tau 1860–1880), te Päremata Mäori, Te 
Hokowhitu-a-Tü, Te Röpü Wähine Toko i te 
Ora, ki ngä porotete o ngä 1970, käore tënei mea 
te mautohe ki ngä mahi tämi a te Päkehä i mutu 
(Walker, 1984).

Kura Kaupapa Mäori

Whakarerea ngä kaka taumaha (Wright, 2009)

I rangahaua te oranga o te reo Mäori e Richard 
Benton i ngä tau 1970 (Benton, 1972). I kitea i töna 
rangahau, kua heke te tatauranga arero reo Mäori; 
i rangona te mäuiui o te reo Mäori. Ki te puretumu 
i te mate i kitea i te rangahau a Benton, ka puta 
mai ëtahi röpü rangatahi Mäori ki te kawe i tënei 
take ki te Käwanatanga. Ko Ngä Tama Toa räua 
ko Te Reo Mäori Society ngä röpü nä rätou tëtahi 
petihana i kawe hei whakahoki i te reo Mäori ki 
te marau kura (Te Rito, 2008). He hononga nui ö 

ënei röpü e rua ki ngä whare wänanga Päkehä. Ko 
ëtahi he äkonga nä Ahorangi Ranginui Walker, ko 
ëtahi he ‘tauira ture’, ko te katoa i möhio käore 
i te tika te mahi a te pünaha Päkehä ki te Mäori. 
Ko ngä mätäwaka o ngä röpü, he manene ki ngä 
täone nui, ä, ko te nuinga o ngä tängata ehara i te 
tangata körero Mäori (Te Rito, 2008). Nä te ähua 
o tënei noho tawhiti i te ükaipö, me te märama-
tanga ki ngä pänga o te mätauranga ki tënei mea te 
noho herekore me te noho rawakore, ka märama 
kehokeho rätou ki te hanganga törangapü o te 
oranga Mäori. I ënei rä, ka kïia he tino ‘oho’ (i roto 
i te reo Päkehä ko te ‘woke’ te kupu a te rangatahi, 
kia noho mataara i te ao) ënei momo, ahakoa i 
noho rätou hei räwaho i te nuinga o ngä hapori 
Päkehä me ngä hapori Mäori. He tängata möhio ki 
ngä mahi taihara a te Päkehä, he tängata märama 
ki ngä hua me ngä pänga o ërä mahi taihara ki 
te aupëhi i te oranga o te Mäori. He tängata kua 
hüneinei ki te whakawhitinga o te Mäori i te iwi 
rangatira ki te iwi pararau. He tängata e hiahia 
ana kia ‘whakarerea ngä kaka taumaha, kia piki 
te ihirangaranga’.

Käti, ko te hua o te petihana, ko te ‘Rä Whakanui 
i te Reo Mäori’ ki roto i ngä akomanga puta noa 
i te motu (ko te Mäori Language Day tërä). Ko tä 
Päpä Pita Sharples ki te motu:

Kei te maumaharatia tonutia te Rä o te Reo Mäori 
ia tau, ia tau, i te rä tekau mä whä o Mahuru. Ko 
te rä tërä o te tau 1972, i whakatakotoria ai tëtahi 
tono ki mua i te aroaro o te Päremata. Toru tekau 
mano ngä tängata i tämoko i te tono, kia akona te 
reo Mäori i roto i ngä kura o te motu (Sharples, 
2010)

I te tau 1975, ka huri taua rä ki Te Wiki o te Reo 
Mäori. Nö te tau 1980, i kitea i te mate haere te 
reo toi o te Mäori (Benton, 1991). I mautohe tonu 
te Mäori, käti, i puta ëtahi kaupapa reo Mäori ki 
te whakarauora i te reo o te motu.

Ko  t e  mätämua  o  ngä  kaupapa  ko 
Whakatupuranga Rua Mano, he rautaki mö te 
whakatupu i te reo Mäori me öna tikanga, me 
ngä wawata o ngä iwi (Winiata, 2006). Ko Ngäti 
Raukawa (Te Au ki te Tonga) rätou ko Te Äti 
Awa, ko Ngäti Toa ngä kaihäpai i te kaupapa o 
Whakatupuranga Rua Mano. Ko te hua o tënei 
rautaki ko Te Wänanga o Raukawa i te tau 1981. 
Käore te Käwana i tautoko i tënei whare wänanga 
Mäori, nö reira, nä ënei iwi anö te wänanga i utu 
(Warren, 2017). Kotahi tau whai i muri mai, ka 
whakatüria te Köhanga Reo. Nä ngä hapori anö 
ërä i utu, i tautoko ki te moni, i whakarauemi 
(Tomlins-Jahnke & Warren, 2011). Ko ngä 

kaumätua ngä kaiako, ko ngä whänau ngä ringa 
tautoko. Ko te whängai i te reo Mäori me öna 
tikanga te pütake o te Köhanga Reo. I reira ka 
kitea anö te whakaahua mai o te wairua Mäori 
me te hiahia kia ‘Mäori’ te whakatupu i ngä tam-
ariki Mäori. Mö ngä tau 168 kua uru mai ngä 
ähuatanga o te whakaako Päkehä hei huarahi 
matua mö ngä tamariki Mäori. Ko taua huarahi, 
he huarahi e mea ana ki te Mäori e möhio ana te 
Päkehä ki ngä painga mö te Mäori. Engari ko te 
whakatü Köhanga Reo, he tohu e whakapono ana 
te Mäori ki töna ake tuakiri, ki töna ahurea ako, 
ä, e hiahia ana te Mäori ki te whakaora i ä tätou 
tikanga kua roa e tämia ana, ki te whakanau anö 
hoki i ngä huarahi o te Päkehä. I roto i te 20 tau 
kua whakatüria ngä köhanga Reo e 704 (Reedy, 
2000). 

Ki te tautoko atu i ngä whänau kua roa e 
noho makuhea ana ki te reo Mäori, i whakatüria 
Te Ätaarangi hei kaupapa whakarauora i te reo 
Mäori i waenga i ngä pakeke. Ko tënei kaupapa e 
rite ana ki ëtahi atu kaupapa whakarauora reo ki 
täwähi (titiro ki Gattegno, 1963). Nä te whakapa-
keke tamariki i te reo Mäori ki te Köhanga Reo, me 
whai kura tuatahi aua tamariki. Nö te tau 1985, 
ka tuwhera te Kura Kaupapa Mäori (Ministry of 
Education, 2010). Ahakoa käore he pütea tautoko 
a te Käwana, i kökiri tonu te whänau kia anga 
whakamua tënei kaupapa. He hokinga mahara 
tënei ki te Education Act 1877—nä te Mäori anö 
öna kura i tautoko ki te tahua. Käti, ahakoa ko te 
reo Mäori te puna o te Köhanga Reo me te Kura 
Kaupapa Mäori, kua roa te Mäori e märama ana 
ki te aupëhi a ngä kura Päkehä ki ngä tamariki 
Mäori, me te patu i te wairua Mäori. Käore i tino 
kitea te angitu o te Mäori i roto i ngä kura ‘aunoa’, 
i ngä kura Päkehä o te motu. E ai ki a Rawiri 
Wright, he tai tapu te auraki mö te hekenga mai 
o ngä waka i Hawaiki ki Aotearoa. Ko tërä te ‘au’ 
matua. Nä te mea kei ngä kura Päkehä te nuinga o 
ngä tamariki, i tapaina atu ko te kura auraki tërä, 
arä, ko te kura matua. Engari ehara ërä kura i te 
kura tapu mö ngä tamariki Mäori. Nö reira, ko 
tä Rawiri atu ki ngä tauira o Te Aho Tätairangi 
me Te Aho Paerewa (ki tëtahi wänanga i te tau 
2018), me tapa kë te ‘aunoa’ ki ngä kura Päkehä. 
Käti, he waka kawe oranga wairua te Köhanga 
Reo me te Kura Kaupapa Mäori.

Nö reira, he aha te take o te ahunga mai o te 
Köhanga Reo me te Kura Kaupapa Mäori? 

1. I te mate haere te reo Mäori, nä reira me whaka-
rauora ake te reo.

2. Kua roa te Mäori e tämia ana ki ngä ähuatanga 
o te Päkehä. 

3. Ko te tuakiri o te Mäori, i whakahäwinitia ki 
te whakahiranga o ngä ähuatanga Päkehä. 

4. Me noho pü te ao Mäori mö ngä tamariki.
5. I te rahua te Mäori ki ngä kura aunoa. Me 

angitu kë ngä tamariki ki roto i ngä kura.

Ka nui te amowheke o ngä mätua ki te Käwana i 
te kore tonu o ngä äkonga Mäori e tino eke i ngä 
taumata i te kura (Tocker, 2015). I möhio pü ngä 
mätua Mäori, ka kore e hë kë atu ä rätou whäinga 
i ngä Kura Kaupapa Mäori i ërä a te Käwana 
(Tocker, 2015). Mä te aha i te kore. Ka mutu, he 
mautohe anö te whakatüria o ngä Kura Kaupapa 
Mäori hei ‘tauranga ätete’ i ngä tau aupëhi. Otirä, 
kua roa ngä ähuatanga Mäori e noho ana ki ‘waho 
o te manawa’. Kua pëhia te wairua o te Mäori, 
ä, kua whäkorekore te tuakiri Mäori. Kua eke 
ki te wä me manawanui te Mäori, me manawa 
ora, me tü mai te manawa Mäori hei oranga mö  
ngäi tätou.

Nö taua tau anö, nö te tau 1985 i tukuna te 
Kerëme mö Te Reo Mäori ki te Röpü Whakamana 
i te Tiriti o Waitangi (New Zealand Waitangi 
Tribunal, 1986) e Huirangi Waikerepuru me Ngä 
Kaiwhakapümau i te Reo.

E ai ki a Campbell räua ko Stewart (2009), e rua 
ngä take o te Kura Kaupapa Mäori. Ko te tuatahi, 
ko te whakarauora i te reo Mäori. Ko te tuarua, 
ki te puretumu i te rahua o te Mäori ki ngä kura, 
ki te taha mätauranga. Ka hono atu ërä momo 
rahua ki te mätauranga, te whakawhiti ki te whare 
wänanga, te whai türanga mahi, te whakauru ki 
ngä kaupapa törangapü, me te noho hei kirirarau 
ki Aotearoa, ki te ao whänui anö hoki (Campbell 
& Stewart, 2009). Ko te whakaaro ia, mä te reo 
te tuakiri e ora ai, mä te tuakiri ora te tangata e  
ora ai.

E tika ana ngä kupu a Rawiri Wright (2009) . . .

Whakarerea ngä kaka taumaha
Kia piki te ihirangaranga e
Kia tiaho mai te wairua . . .
Te Aho Matua, Kura Kaupapa Mäori
Hei waka kawe oranga wairua
Hei korowai i ngä awhero hira e . . .

Mänawa mai rä ko Te Aho Matua! Ahakoa kua 
täwëwë te aho Mäori i roto i ngä tau, mä Te Aho 
Matua te ahurea Mäori me öna ähuatanga katoa 
e renarena ki te aho tapu o te Mäori. Me kaua 
e whakaaro he ariä noa iho Te Aho Matua. I te 
mutunga iho, he rongoa kë Te Aho Matua. Mä 
Te Aho Matua e tapuhi te wairua o ngä tamariki 
me ö rätou whänau. I titongia Te Aho Matua e 
Katerina Mataira mä (Tocker, 2015), ä, i puta ki te 

Education (Te Aho Matua) Amendment Act 1999 
(S155a). Mä ngä wähanga e ono o Te Aho Matua 
e tino kitea ai töna whäinga me öna wawata mö 
ngä tamariki. Hei tauira, ko te wähanga tuatahi 
o Te Aho Matua, ko Te Ira Tangata. E rua ngä 
körero e poipoi ana i te wähanga tuatahi:

• Ahakoa iti. He iti mäpihi pounamu.
• He käkano i ruia mai i Rangiätea. E kore ia 

e ngaro.

Kua hïkoko te Mäori ki ngä ähuatanga o Te Aho 
Matua i ngä kura aunoa i roto i ngä tau. Ko ngä 
tatauranga mö te rahua o te Mäori i te ao mätau-
ranga te taunaki (Warren, 2013).

Nä Te Aho Matua me öna whäinga ngä ähua-
tanga Mäori i whakahoki ki te kuku o te manawa. 
He tauranga ätete tënei mahi hei whakaatu ki te ao 
‘he Mäori ahau, he wairua Mäori, he whakapono 
Mäori, he ahurea Mäori, he möhiotanga Mäori, 
he mätauranga Mäori e kore e ngaro’. Ka whäia 
ënei ähuatanga, nä te mea kei te möhiotia he aha 
te huarahi pai hei whai—ko te ao Mäori tërä. Ka 
përä i ngä körero a Ahorangi Linda Tuhiwai-Smith 
(1999), me whakahoki ngä mea Mäori katoa ki te 
pokapü o te oranga Mäori.

Heoti, ahakoa käore te Käwana i tautoko i te 
Kura Kaupapa Mäori, nö te tau 1999, ka puta 
Te Aho Matua hei ture ki roto i te Education (Te 
Aho Matua) Amendment Act (S155a). He tohu 
tënei kua tahuri mai te Käwana ki te tütohu i te 
huarahi whakaako Mäori. E whakaatu ana hoki 
tënei i te mäia o ngä pou whakarae e kawe ana i 
te kaupapa—he ururoa. Me mihi atu ki ngä mätua 
o te Kura Kaupapa Mäori, o Te Aho Matua; ki a 
Päpä Pita Sharples, a Whaea Tuki Nepe, a Whaea 
Katerina Mataira, a Linda Smith, a Hingangaroa 
Smith, a Rawiri Wright, a Kathy Dewes, a Toni 
Waho, a wai atu. Nä koutou tënei kaupapa i äki 
ki töna angitu.

Nö reira, he aha ngä hua o te Köhanga Reo 
me te Kura Kaupapa Mäori? He nui ngä körero 
a Whaea Nuki Täkao mä (2010) e pä ana ki ngä 
hua o te Kura Kaupapa Mäori. Engari, kei konei 
ëtahi körero whakaräpopoto i ngä hua:

a) He tamariki körero Mäori
 i. E körero Mäori ana te 5% o ngä tama-

riki Mäori (Statistics New Zealand, 2013). 
He rite ki te tokomaha o ngä tamariki ki 
ngä Kura Kaupapa Mäori (Statistics New 
Zealand, 2013). Nö reira, e ähei ana pea te 
kï, ki te kore te Kura Kaupapa Mäori, kua 
kore he tamariki körero Mäori. He tohu 
hoki tënei, mä ngä kura ngä tamariki (me ö 
rätou whänau) e akiaki ki te körero Mäori.

 ii. He hapori körero Mäori. E ai ki a Joshua 
Fishman (1991), mä te hapori te reo e tuku 
iho, e whakarauora.

e) He tamariki tuakiri ora
 i. He tamariki e ako ana i Te Aho Matua. Kei 

te märama ki: Te Ira Tangata me te tapu 
o te tangata; Te Reo me te tapu o ngä reo 
katoa; Ngä Iwi, töna whakapapa me öna 
hononga katoa; Te Ao, kia tupu te tamaiti 
hei tamariki o te ao whänui; Ähuatanga 
Ako me te hari koa o te ako mä ngä huarahi 
maha (kaumätua, ngü, raweke, tuakana, te 
mea te mea); Te Tino Uaratanga me te tipu 
o ngä ähuatanga Mäori o te tamaiti “kia tü 
hei raukura mö töna iwi” (Education (Te 
Aho Matua) Amendment Act 1999, S155a)

i) He kaiako atawhai
 i. Me poipoi ngä kaiako i ngä ähuatanga 

katoa o Te Aho Matua. Ka märama te 
kaiako ki te tapu o te tamaiti me öna hon-
onga ki Rangiätea.

o) He tamariki whai tohu
 i. Ka eke te taiohi wharekura ki ngä tau-

mata e tika ana mö te whai tohu NCEA 
(National Certificate of Educational 
Achievement). Heoi anö, he angitu rawa 
te tauira wharekura i roto i ngä tatauranga 
mätauranga o te motu (NZME Educational 
Media, 2019, Warren, 2013).

 ii. Ko te nuinga o ngä tamariki Mäori he tama-
riki o te kura aunoa, engari käore rätou i te 
ora ki te whiwhinga tohu NCEA.

u) Te kore puta ki te aroaro o te ture (Ministry of 
Justice)
 i. Ko te nuinga o ngä tängata kua whakaae-

tia e te ture kua taihara, he Mäori (Policy, 
Strategy and Research Group, Department 
of Corrections, 2007). Engari, e mokorea 
ana te kite i te tamaiti nö te kura kaupapa 
Mäori i te aroaro o te ture (Annette Sykes, 
körero ä-waha, 5 Pepuere 2018). Ehara i 
te mea ka kore ngä tamariki kura kaupapa 
Mäori e hara i raro i te ture, engari he tokoiti 
tonu rätou. E tohu ana tënei i te kaha poipoi 
a Te Aho Matua, a te Kura Kaupapa Mäori, 
me ngä whänau, i ngä tamariki mokopuna.

Ko te tino hua o te kura kaupapa Mäori ko te 
rongo me te märama ki ngä tikanga Mäori pënei 
i te manaakitanga, i te whanaungatanga, i te noho 
tuakana/teina. E ai ki ngä raukura, ko ërä ngä 
tino taonga e puritia rawatia ana whai muri i te 
wehenga i te kura (Täkao mä, 2010). Arä, nä te 
Kura Kaupapa Mäori i puta ai te tamaiti:

Hei korowai i ngä awhero hira e . . .
Kia puawai mai hei matataki e
Hei matahiapo, hei mataaho
Mö te motu whänui (Wright, 2009)

Ariä Kaupapa Mäori

Hei waka kawe oranga wairua (Wright, 2009)

Ko te Kaupapa Mäori he ariä, he huarahi ranga hau 
anö hoki (Tuhiwai-Smith, 1999; Pihama, 2015). 
I hörapa te ähuatanga o te tämi i te Mäori. I tino 
kitea ërä ähuatanga ki ngä whare wänanga anö 
hoki; me te tinei i te möhiotanga me te mätauranga 
Mäori. He ariä ätete tënei kia whai wähi te Mäori 
me öna whakaaro ki roto i te ao mätauranga 
aunoa. He ariä e märama ana ki te hononga o te 
mahi rangahau ki te tämitanga. He mahi motu-
hake ënei momo körero kia märama pai tätou ki 
ngä tini ähuatanga o te ao e here nei i a tätou. Ko 
ëtahi o ngä hononga: ko te ‘hegemony’ te ritenga 
o ngä tikanga ki ngä tikanga Päkehä (te iwi tämi 
ränei) (Gramsci, 1971); ko te ‘pedagogy of the 
oppressed’ ngä tikanga ako mö te tämi tangata 
(Freire, 1972). Anei ngä körero a Tuhiwai-Smith 
(1999):

Under colonialism indigenous peoples have strug-
gled against a Western view of history and yet been 
complicit with that view. We have often allowed 
our ‘histories’ to be told and have then become 
outsiders as we heard them being retold. Schooling 
is directly implicated in this process. Through the 
curriculum and its underlying theory of knowl-
edge, early schools redefined the world and where 
indigenous peoples were positioned within the 
world. From being direct descendants of sky and 
earth parents, Christianity positioned some of us 
as higher-order savages who deserved salvation 
in order that we could become children of God. 
(Tuhiwai-Smith, 1999, wh. 33).

He ariä matua te ariä Kaupapa Mäori mä te tauira 
e rangahau ana i te whare wänanga. Ka kitea i 
te körero a Tuhiwai-Smith he hononga nui kei 
waenga i te tämi, te rangahau, me te marau. Me 
maumahara tätou ki te hononga o te rangahau ki 
te kura me te marau hei tauranga ätete, hei huarahi 
whakarauora i ngä möhiotanga Mäori me ngä 
körero tuku iho.

Ngä tuhinga reo Mäori

Kia puawai mai hei matataki e (Wright, 2009).

I te tuatahi, ko te tikanga o tënei tuhinga, me aroä 
te iti o ngä tuhinga reo Mäori e pä ana ki Te Aho 
Matua (Cashell-Warren, 2019) me ngä ähuatanga 
törangapü e hängai ana ki te Kura Kaupapa Mäori. 
Heoi anö, i te aromatawainga o ngä körero, i kitea 
he äputa nui mö te ahunga o te Kura Kaupapa 
Mäori. Nö reira, kua aro kë tënei tuhinga ki te 
ahunga mai o te Kura Kaupapa Mäori. Tënä, me 
whakaräpopoto te nawe ki konei.

Ko te nuinga o ngä tuhinga i te reo Mäori, he 
tuhinga o mua (përä i ngä niupepa Mäori, ngä 
Meneti Köti Whenua Mäori me ëtahi atu körero a 
ngä tüpuna), he pakiwaitara, he körero mö te reo 
Mäori ränei. Ehara i te mea kua hörapa whänui 
te reo Mäori i ngä marau maha (Stewart, 2019). 
Ko te ngako o te nawe, käore anö ngä körero 
törangapü kia puta i te reo Mäori, kia ngäwari 
ai te pänui me te whai märamatanga ki aua take. 
Käore anö ngä körero mö ngä marau maha kia 
puta. I roto i ngä tau kua mätua aroä i a tätou te 
whakarauoratanga o tö tätou reo Mäori. I ënei tau, 
kua whäwhai te whakaputa i ngä rauemi kei te reo 
Mäori. Kua tae tätou ki te wä kia puta te mahi a 
te rauemi reo Mäori mö ngä kaupapa huhua e pä 
ana ki te ao Mäori.

Heoi anö, ehara i te mea mä te pänui tuhituhi 
anake e märama ai. Kua puta pea aua körero i 
roto i ngä waiata, i ngä möteatea hei körero tuku 
iho. Nö reira, me whai rautaki tätou mö te ruku ki 
aua märamatanga, ka tahi. Ka rua, me tahuri te ao 
whare wänanga ki te whakanui me te pähekoheko 
i aua märamatanga ki ngä mahi whare wänanga. 
Ko te take ia, ka puta te raukura ki te whare 
wänanga, kei whea öna anö rauemi reo Mäori? Me 
pëhea ia e märama ai ki ngä körero mautohe mö 
te Kaupapa Mäori? Me whai rautaki anö tätou ki 
te poipoi i te reo Mäori ki ënei taumata, engari me 
kounga tonu te mahi rangahau ki tënei taumata. 
Käti, me kaha te whakaputa i ngä körero i roto i 
te reo Mäori mö ngä kaupapa katoa.

Ehara i te mea he kounga noa i te mea i tuhia i 
te reo Mäori. He nui tonu ngä tuhinga ngoikore i 
te reo Päkehä. Nä reira, me kairangi tonu ngä kai 
o roto. E akiaki ana a Smith (2000) i a tätou kia 
märama tätou ki ngä momo ariä katoa hei tautoko 
i ä tätou mahi wewete.

Hei whakakapi

Hei matahiapo, hei mataaho
Mö te motu whänui (Wright, 2009).

Ahakoa kua tämia te iwi Mäori e te taiäniwhani-
wha mai o te manene Päkehä, kua mautohe tonu 
te Mäori. Ko te Köhanga Reo me te Kura Kaupapa 

Mäori ëtahi o ngä kaupapa ätete i puta i roto i 
ngä tau tata nei. Ko te whäinga o tënei tuhinga, 
ko te tuku i ëtahi körero reo Mäori e pä ana ki te 
whakapapa törangapü o te Kura Kaupapa Mäori. 
I te tuatahi, i aroä te pänga o ngä ture Päkehä me 
te kura ki te Mäori. He wähi taimaha i tino herea 
ai te Mäori (Tuhiwai-Smith, 1999). I mätaia anö 
hoki ko ngä mahi ätete a te iwi Mäori. I te tuarua, 
i aroä te ahunga mai o te Kura Kaupapa Mäori 
hei tauranga ätete, hei waka kawe oranga wairua 
mö te Mäori. Arä, i tirohia ngä take o te Kura 
Kaupapa Mäori me te tini hua o te kaupapa. Ka 
toru, he tono tënei tuhinga kia:

a) puta ëtahi tuhinga kounga i te reo Mäori, e pä 
ana ki ngä ariä hei arataki i te whakaaro o ngä 
tauira whare wänanga, 

e) whai rautaki anö ngä whare wänanga kia 
pä heko heko ngä körero o mua, kia puta te 
tuhinga taiea mä ngä tauira. 

Ka mutu ko te raukura te matahiapo, ko rätou 
hoki ngä toa taua mö te reo Mäori. Nö te wä o 
Tangaroa i te marama o Paengawhäwhä i te tau 
2019, i hui atu ngä raukura o te motu ki Ruamatä. 
Ko te kaupapa matua, he aha tä rätou hei koha 
atu ki Te Aho Matua (Pewhairangi, 2019). Ko 
ngä körero matua i puta, me pëwhea mätou ngä 
raukura e tautoko ai i te hunga kätahi anö ka puta 
i te wharekura, me pëwhea hoki e koke whakamua 
ai ngä kura kaupapa Mäori. Me wänanga tonu 
tënei kaupapa. 

Käti, ka hoki ki ngä körero a Päpä Rawiri 
Wright hei whakakapi, hei whakaräpopoto i te 
tuhinga nei me ngä kupu whakanui i te Kura 
Kaupapa Mäori.

Tënei au te ira nö tuawhakarere,
Ko te ira Atua, tënei au
He konehunehu nö te kore, nö te pö,
Nö te marae ätea, äio [ä-Io]
Ko te ira Atua, ko te ira wahine
Ko te ira täne, tënei au
Ka kötui ngätahi ki te ira tangata
Tau mai rä ki te papa tipua
Töiri ana mai ko te ngao rongomau
Nö te ohonga mai a Io
Whakarerea ngä kaka taumaha
Kia piki te ihirangaranga e 
Kia tiaho mai te wairua . . .
Te Aho Matua, Kura Kaupapa Mäori
Hei waka kawe oranga wairua
Hei korowai i ngä awhero hira e . . .
Kia puawai mai hei matataki e
Hei matahiapo, hei mataaho

Mö te motu whänui
Tënei au te ira Atua, tënei au te ira Atua,
Tënei au te ira Atua e (Wright, 2009).

*E tika ana anö kia rere a mihi ki ngä tumu wha-
karae. Koia ënei, ko Päpä Pita Sharples, ko Kökä 
Katerina Mataira, ko Aunty Cathy Dewes, ko 
Päpä Graham Smith, ko Kökä Linda Smith, ko 
Whaea Tuki Nepe, ko Whaea Rahera Shortland, 
ko Päpä Pem Bird, ko Päpä Toni Waho, ko Päpä 
Rawiri Wright, ko Waene Renee Wright, ko 
koutou katoa. Me mihi hoki ki ngä whänau o 
ngä kura kaupapa Mäori—käore e ärikarika ngä 
mihi ki a koutou katoa. Tënä koutou katoa.

